
L’Armenia giast d’onur a Genevra
Vegn finalmain la pasch da las olmas cun la Tirchia?

DA GUIU SOBIELA-CAANITZ

■ Mintga primavaira arranscha Pa-
lexpo SA (Grand-Saconnex/GE) il «Sa-
lon international du livre et de la pres-
se». Per la 25avla ediziun da lezza oc-
currenza è l’Armenia (var 2,5 milliuns
olmas) stada giast d’onur. Igl era in’oc-
casiun unica da s’infurmar davart dus
millennis da cultura armena, gist 500
onns suenter l’emprim squitsch d’in cu-
desch en linguatg armen l’onn 1512 a
Vaniescha. Er il mument politic gieva a
prà cun ina tala manifestaziun. Ils 12 da
zercladur 2011 renovescha il pievel tirc
ses parlament. Po e vul primminister Re-
cep Tayyip Erdogan trair a niz la refurma
politica da 2010 permetter ad ir ina con-
ciliaziun decisiva cun il pitschen stadi li-
mitrof, ertavel d’ina cultura enragischa-
da en grondas parts da l’Anatolia enfin a
las mazzacras dal 20avel tschientaner?
Plinavant va nossa presidenta federala
mardi, ils 10 da matg 2011 ad Istanbul,
nua ch’ella duai t. a. discurrer cun presi-
dent Abdullah Gül.

Vegls lioms cun la Svizra
Emprimas gruppas studenticas armenas
èn arrivadas a Genevra a l’entschatta dal
19avel tschientaner. 1892 è la Federa-
ziun armena revoluziunara sa chasada a
Genevra, nua ch’ella ha publitgà sia ga-
setta «Droschac» («Bandiera») enfin a
1914. 1896 en l’Imperi osman han maz-
zacras fatg almain 100 000 unfrendas ar-
menas e commovì profundamain
l’Europa. 1897 ha ina Gruppa d’agid
svizra per l’Armenia tramess ina petiziun
cun 454 291 suttascripziuns cunzunt ro-
mandas al cussegl federal, postulond
in’intervenziun tar las pussanzas a favur
da refurmas en Tirchia. Berna, en num
da la neutralitad, ha refusà d’intervegnir;
ma la gruppa d’agid, grazia al linguist ge-
nevrin Léopold Favre (1845–1922), ha
fundà in ospital ed ina chasa d’orfens a
Sivas en l’Anatolia. Da l’autra vart ha la
vita en Svizra fatg ina ferma impressiun
als giuvens Armens che frequentavan las
universitads da Genevra e Losanna. Du-
rant il salon da Genevra ha la studenta
Sévane Haroutunian prelegì tocs dal
scriptur e politiker Avéris Aharonian
(1866–1948), publitgads 1902–1904 en
ina revista mensila armena e lura rim-
nads en in volum entitulà «Il vitg svizzer»
ed edì 1913 a Tbilissi e puspè 1948 a
Boston. Haroutunian: «Aharonian, in-
tellectual oriental che viva en in pajais da
cultura occidentala, descriva cun admi-
raziun il vitg svizzer, il mintgadi da sia
populaziun, la morala e las isanzas sviz-
ras, las instituziuns, las festas e la natira.
El lauda la Svizra structurada nua ch’ins
sa sentia bain,ma palesa era la desolaziun
e las relaziuns intschertas dal vitg armen,
la vita da sia glieud e ses destin acceptà»
(1). 1913 ha Aharonian fatg il docter a
Losanna cun ina dissertaziun entitulada
«Les antiques croyances arméniennes».

Il genocid
Ma la tragedia decisiva da l’Armenia en
il tschientaner passà è stada il genocid da
1915 e dals onns suandants en l’Imperi
osman. «1913 ha la gruppa marginala la
pli extrema dals ‘Tircs giuvens’ pretendì
per sai sezza la pussanza e pinà in plan
sistematic da deportaziun ed eliminazi-
un da l’entira populaziun armena da
l’imperi (…). 1915 ha lezza gruppa ma-
nà tras ses plan d’extirpaziun. Aifer dus
onns ha’la eliminà l’Armenia dal vest da
la charta geografica, liquidond ils trais
quarts da ses dus milliuns umans; tschels
han savì surviver enfin a la fin da l’Em-
prima guerra mundiala, ubain fugir (…
). I vanzava mo pli l’Armenia da l’ost en
l’Imperi russ. La revoluziun da 1917 ha
demilitarisà la vart sid dal Caucasus (…
). En matg 1918 èn naschidas trais repu-
blicas independentas: Georgia, Aserbai-
gian ed Armenia (…). Ina dretgira tirca
ha condemnà a mort en contumazia ils

responsabels dal genocid. D’avust 1920
ha il patg da Sèvres reconstruì in stadi ar-
men en l’intschess istoric e confidà a la
Frantscha la pussanza mandataria sin la
Siria ed ina part da Cilicia [cun Adana].
Ils survivents dal genocid èn turnads en
lur patria (…). Dentant ha la Tirchia as-
saglì l’Armenia, gia devastada da fomaz
e tifus, e l’ha sfurzada da suttascriver il
patg d’Alexandropol che l’ha laschada
tuttafatg flappa. 1921 ha la Frantscha re-
galà (‘bradé’) la Cilicia a las autoritads
tircas; (…) l’armada russa ha occupà pu-
spè la vart sid dal Caucasus ed annectà
las trais republicas a la futura Uniun so-
vietica (…). Il patg da Losanna 1923 ha
abolì quel da Sèvres; la noziun da l’Ar-
menia è svanida tuttafatg en las restanzas
da l’imperi osman, a favur da la novaTir-
chia republicana» (2). Avétis Aharonian,
schef da la delegaziun armena a Losanna,
ha protestà adumbatten cunter «il silenzi
dal patg areguard ils pievels da l’Orient:
quai n’è bun ni per la pasch, ni per la
giustia» (3). L’impurtanta populaziun ar-
mena da Cilicia ha stuì emigrar suenter
la restituziun da la regiun a la Tirchia.
Quai ha stuì far 1939 era la populaziun
armena d’Antiochia (oz Antakya) e da sia
regiun, cur che la Frantscha, violond sias
obligaziuns da pussanzamandataria, l’ha
restituida a la Tirchia, cun il renumà
«MusaDagh» dal roman da FranzWerfel
(1890–1945).

«Nus essan tuts Armens»
«La republica tirca na vul betg renconu-
scher il fatg dal genocid armen e numna
ils eveniments da 1915–1916 ‘il pretendì
genocid armen’ (…). L’apparat giudizial
e legal tirc prevesa chastis per tgi che vio-
lass la versiun uffiziala (…). Organisa-
ziuns internaziunalas sco ‘Reporters sen-
za cunfins’ ed ‘Amnesty International’
han crititgà il nov Cudesch tirc da dretg
penal, cunzunt pervi da ses art. 303 che
chastia ‘mintga acziun cunter ils interess
fundamentals da la naziun’ (…). Process
fatgs dacurt cunter umans che s’exprime-
van davart il genocid armen, per exempel
Orhan Pamuk, mussan ch’il Cudesch da
dretg penal lubescha da proseguir persu-
nas che defendan ils dretgs umans, sco
era schurnalists e tgi che fa part da la so-
cietad civila ed exprima opiniuns dissi-
dentas a moda paschaivla» (4). En il
«Magazin» dal «Tages-Anzeiger» dals 5
da favrer 2005 declera Pamuk: «Qua han
ins mazzà 30 000 Curds ed in milliun
Armens. Bunamain nagin ristga da dir
quai. Jau fatsch quai; dalonder l’odi cun-
ter mai.» Il scriptur Pamuk ha survegnì
2005 il Premi da la pasch da las librarias
tudestgas, lura 2007 il Nobel da littera-

tura ed il premi da la «Katholieke Uni-
versiteit van Brussel». Ses ami armen
Hrant Dink (1954–2007) manava la ga-
setta bilingua «Agos» (Istanbul) e s’enga-
schava per l’encletg, la conciliaziun ed il
dialog. Suenter ses assassinat èn passa
200 000 umans, cristians e muslims, ids
suenter bara, cun transparents sco: «Nus
essan tuts Hrant Dink» e «Nus essan tuts
Armens». Pamuk ha declerà che la regen-
za tirca portia ina part da responsabladad
per il malfatg; quai han renconuschì
2010 trais ministers cun far amogna
in’indemnisaziun a la famiglia perquai
ch’il stadi n’haja betg protegì la vita da
Dink e ses dretg da s’exprimer.

«Jau rog per pardun»
En ils davos onns han adina dapli Tircs
e Curds daTirchia rapportà da tattas che
hajan admess lur derivanza ed uffanza ar-
mena e lur rapiment e conversiun sfur-
zada suenter la mazzacra da lur geniturs.
I vegn adina pli cler ch’ina part da la po-
pulaziun islamica tirca ha babuns cri-
stians armens.Ma blers auters babuns da
la populaziun tirca derivavan d’anteriu-
ras provinzas osmanas ch’ils sultans han
pers en il 19avel e 20avel tschientaner. Il
schurnalistAli Bayramoglu, che deriva da
la regiun d’Antakya, ha scrit 2007 en sia
gasetta «Yeni Safak» («Alva nova») in ar-
titgel publitgà ils 10 da matg 2007 per
spagnol en «El País» (Madrid); l’autur
punctuescha: «La republica tirca ha vulì
assimilar las vastas populaziuns islamicas
na tircas immigradas davent da 1800 en
l’Anatolia ord il Caucasus, la Crim e la
Peninsla balcanica.» 2008 han Bayramo-
glu e ses collega Cengis Aktar elavurà la
decleraziun suandanta: «Mia conscienza
na po betg acceptar ch’ins restia indiffe-
rent a la gronda catastrofa ch’ils Armens
da l’Imperi osman han patì 1915 e ch’ins
la sneghia. Jau refusesch lezzamalgiustia.
Per quai che reguarda mai, parta ils sen-
timents e la dolur da mes fragliuns ar-
mens ed als rog per pardun» (5). Quest
appel han suttascrit passa 30 000 persu-
nas en Tirchia (oz 74 milliuns olmas),
cunzunt en la part vest ed en regiuns cur-
das.

Renconuscher il passà
En ilmedem senn han s’express trais pro-
minents referents svizzers al «Salon inter-
national du livre» da 2011. L’istoricher e
tircolog Hans Lukas Kieser ha punctuà
che la regenza osmana da 1913–1918 le-
va eliminar ils pievels cristians (Armens,
Grecs e Sirians) da l’Anatolia per segirar
la colliaziun cun ils Tircs aserids da
l’Aserbaigian, e ch’ins duaja oz superar il
spiert da Losanna 1923, en il senn da

David Lloyd George (1863–1945): Lez
figl d’ina pitschna naziun celtica (Wa-
les/Cymru) ha manegià ch’ins duaja far
penetienza per quel «snuaivel patg».
Lloyd George aveva gia pers 1921 sia
maioritad parlamentara sco primmini-
ster britannic perquai ch’el aveva negozià
l’autonomia irlandaisa cun il Sinn Fein.
Il segund Svizzer che ha punctuà la rea-
litad dal genocid è stà cuss. naz.Ueli Leu-
enberger (GE), parsura da la gruppa par-
lamentara Svizra-Armenia. Sarkis Shahi-
nian, parsura da l’Uniun Svizra-Arme-
nia, ha fatg endament la sentenza da la
Dretgira federala 2007 cunter inTirc che
numnava il genocid cunter il pievel ar-
men «ina manzegna internaziunala». En
ina debatta cun Shahinian al «Salon» è
Bayramoglu sa declerà optimistic,
punctuond ch’il pievel tirc duaja renco-
nuscher tut ses passà. Tranter ils Svizzers
engaschads en la cooperaziun economica
cun l’Armenia ston ins menziunar il Pu-
schlavin Dario Bondolfi (Losanna) e sia
dunnaMonique, teologa, biadia da l’Ar-
men Léon Masraff (1904–1961) che
possedeva il Grand Hôtel des Bains ad
Yverdon/VD ed administrava la funtau-
na d’aua minerala.

Dapi il 5avel tschientaner
Il pievel armen è bler pli vegl ch’il 19avel
e 20avel tschientaner. Quai ha punctuà
Valentina Calzolari Bouvier; ella occupa
a Genevra l’unica professura universitara
svizra d’armen. Enturn 405 ha il muntg
armen Mesrop (†441) stgaffì in alfabet
inspirà dal grec per scriver il linguatg ar-
men; lur ha’l mess ad ir ina scola da tra-
ducturs che «ha translatà l’emprim la Bi-
bla, lura las ovras exegeticas dals ‘babs da
la Baselgia’ ed ils texts liturgics necessaris

(…). Ils emprims texts da la litteratura
armena èn pia naschids da la refusa dal
model persian (…) e da la voluntad dals
erudits, dals spirituals e dal retg da stgaf-
fir in’identitad etnica cun la cretta cri-
stiana e la scrittira (…). En il 6avel e
7avel tschientaner han ins translatà ovras
grecas da grammatica, retorica, dialecti-
ca e pli generalmain filosofia» (6). Calzo-
lari ha studegià lingua e cultura armena
tar in linguist universal, schizunt per part
retoromanist: Walter Belardi (1923–
2008) ha fatg il docter cun ina disserta-
ziun davart linguatgs indogermans; lur
è’l stà t. a. docent d’armen, linguistica
germana, fonetica, linguatgs antics euv.
Tgi che s’occupa dal ladin dolomitan sto
enconuscher quai che Belardi ha scrit per
stimular sia promoziun sin basa seriusa.
El ha mussà ch’ins po perscrutar enina
linguatgs classics e linguas uscheditgas
pitschnas, pia il global ed il local.

